
Force d’esprit et de corps.


IL ſeroit difficile de le mieux dépeindre qu’elle eſt
icy, par l’image de Pallas, qui preſide aux Armes.
A cauſe dequoy elle a l’Eſpée au coſté, vn Heaume
ſur la teſte, vne lance en la main droite, & en la
gauche vn Bouclier, au milieu duquel ſe void vne maſſuë,
telle à peu prés que celle d’Hercule.




Force et prvdence ensemble.


L’Vne & l’autre ſont repreſentées par vn ieune
Guerrier armé à l’antique, ayant ſur la teſte vne
Couronne de Laurier, auec ce mot pour deuiſe
His Frvgibvs. En la main gauche vn Bouclier,
& en la droite vne Eſpée nuë entrelaſſée d’vn Serpent.

Le Laurier & la Deuiſe qu’il porte, monſtrent que la victoire
eſt ordinairement le fruict de celuy qui eſt valeureux &
prudent. Et le Bouclier, qu’il n’eſt point d’atteintes, quelques
rudes qu’elles ſoient, qu’il ne repouſſe courageuſement. Ce
qui eſt encore ſignifié par l’Eſpée nuë qu’il tient toute droite,
& où le Serpent eſt mis pour Symbole de la vraye Prudence ;
comme il ſe remarque dans les ſainctes Lettres.




Force de covrage.


COmme il y a diuers degrez en toutes choſes, cela
ſe remarque particulierement en la Force, qui eſt
ſuſceptible, & de plus & de moins. Mais ie ne penſe
point qu’il y en ait de plus conſiderable que celle
qui procede de la grandeur du Courage, & des entrepriſes qui
ſont veritablemẽt heroïques. Cét Embleme en eſt vne preuue,
repreſentant vne Femme reſoluë, ayant vn morion ſur la teſte,
vne maſſuë en la main gauche, & en la droite vne Toiſon, qui
tous deux enſemble nous remettent en memoire les actions

